
развитие промышленной базы и повышение конкурентоспособности национальной 

экономики являются ключевыми условиями эффективной интеграции. 

Проведённые расчёты и аналитические выводы позволяют утверждать, что интеграция с 

Китаем имеет стратегическое значение для экономического развития Узбекистана, однако 

требует сбалансированного и прагматичного подхода. 

О‘ZBEKISTONDA AGRAR MUNOSABATLARNI TAKOMILLASHTIRISHDA RESURS 

TEJAMKOR TEXNOLOGIYALARNI JORIY ETISH MASALALARI 

 

ВОПРОСЫ ВНЕДРЕНИЯ РЕСУРСОСБЕРЕГАЮЩИХ ТЕХНОЛОГИЙ В 

СОВЕРШЕНСТВОВАНИИ АГРАРНЫХ ОТНОШЕНИЙ В УЗБЕКИСТАНЕ 

 

ISSUES OF IMPLEMENTING RESOURCE-SAVING TECHNOLOGIES IN IMPROVING 

AGRARIAN RELATIONS IN UZBEKISTAN 

 

Olimjanova Sh.O. O‘zMU Iqtisodiyot fakulteti “Iqtisodiyot nazariyasi” kafedrasi dotsenti 

Eshonqulov I.N. O‘zMU Iqtisodiyot fakulteti-1-kurs magistranti 

  

Annotatsiya 

Maqolada  O‘zbekistonda agrar munosabatlarni davlat tomonidan tartibga solish mexanizmini 

takomillashtirish masalalari hamda qishloq xo‘jaligida resurs tejamkor texnologiyalarni joriy 

etishning iqtisodiy va tashkiliy jihatlari tahlil qilinadi. Shuningdek, agrar sohada davlat siyosatining 

asosiy yo‘nalishlari, yer va suv resurslaridan samarali foydalanish mexanizmlari hamda zamonaviy 

innovatsion texnologiyalarni qo‘llash orqali ishlab chiqarish samaradorligini oshirish imkoniyatlari 

o‘rganiladi. 

Kalit so‘zlar: agrar munosabatlar, davlat tartibga solish mexanizmi, resurs tejamkorlik, yer va 

suv resurslari, gektar, subsidiya, agrar siyosat, sug‘oriladigan yerlar, zamоnaviy texnika, texnologiya. 

  

В статье анализируются вопросы совершенствования механизма государственного 

регулирования аграрных отношений в Узбекистане, а также экономико-организatsiонные 

аспекты внедрения ресурсосберегающих технологий в сельском хозяйстве. Также изучаются 

основные направления государственной политики в аграрной сфере, механизмы 

эффективного использования земельных и водных ресурсов, а также возможности повышения 

эффективности производства за счет применения современных инновatsiонных технологий.  

Ключевые слова: аграрные отношения, механизм государственного регулирования, 

ресурсосбережение, земельные и водные ресурсы, гектар, субсидия, аграрная политика, 

орошаемые земли, современная техника и технология 

 

 This article analyzes the issues of improving the mechanism of state regulation of agrarian 

relations in Uzbekistan and the economic and organizational aspects of the introduction of resource-

saving technologies in agriculture. Also, the main directions of state policy in the agricultural sector, 

mechanisms for the effective use of land and water resources, and the possibilities of increasing 

production efficiency through the use of modern innovative technologies are studied.  

Bugungi kunda butun dunyoda agrar sohani rivojlantirish, oziq-ovqat xavfsizligini taʼminlash, 

aholining sifatli meva-sabzavotlarga boʻlgan talabini qondirish muhim yoʻnalishlardan biri 

hisoblanadi. Shu bois, keyingi yillarda mamlakatimizda aholining oziq-ovqat xavfsizligini 

taʼminlash, qulay agrobiznes muhit va qoʻshilgan qiymat zanjirini yaratish, soha boshqaruvida 

investitsiyaviy jozibadorlikni oshirish hamda qishloq xoʻjaligida ilm-fan yutuqlarini joriy qilish 

boʻyicha keng koʻlamli islohotlar amalga oshirilmoqda. Shuningdek,  iqlim oʻzgarishi jarayonlarining 

kuchayib borishi, suv resurslarining cheklanganligi hamda qishloq xoʻjaligi yerlaridan samarali 

foydalanish zarurati agrar ishlab chiqarishda resurs tejamkor texnologiyalarni keng qoʻllashni taqozo 

etmoqda. 

 Shu nuqtai nazardan, tomchilatib va yomgʻirlatib sugʻorish tizimlari, tuproqqa minimal ishlov 

berish texnologiyalari, raqamli qishloq xoʻjaligi tizimlari, shuningdek energiya tejamkor texnika va 

uskunalardan foydalanish qishloq xoʻjaligi ishlab chiqarishining samaradorligini oshirishda muhim 

ahamiyat kasb etadi. Resurs tejamkor texnologiyalarni amaliyotga joriy etish natijasida suv 

resurslaridan foydalanish samaradorligini sezilarli darajada oshirish, ishlab chiqarish xarajatlarini 

kamaytirish hamda tuproq unumdorligini saqlab qolish imkoniyati yaratiladi. Bundan tashqari, 

bunday texnologiyalarni qoʻllash, atrof-muhitga salbiy taʼsirni kamaytirish, ekologik muvozanatni 

saqlash va qishloq xoʻjaligining barqaror rivojlanishini taʼminlashda ham muhim omil boʻlib xizmat 

qiladi. 

Taʼkidlash joiz, biz uzoq yillar mobaynida yerga boʻlgan munosabatimizni oʻzgartirmasdan 

maʼlum turdagi mahsulotlarni yetishtirishni fermer va dehqon xoʻjaliklariga tashlab qoʻydik. Natijada 

yer unumdorligi pasaydi, mahsulot yetishtirishda kimyoviy moddalardan tartibsiz foydalanish va 

sanoat chiqindilari kengayib ketdi, aholini zarur qishloq xoʻjaligi mahsulotlari bilan taʼminlashda 

muammolar yuzaga keldi. Bugungi kunda qishlоq xoʻjaligiga moʻljallangan yerlarning hоlati 

quyidagicha:  

- shoʻrlanish muammоsi;  

- choʻllanish muammоsi; 

- kimyоviy iflоslanish;  

- texnоgen buzilish; 

- erоziya jarayоni;  

- unumdоrlik va bоnitet balining pasayishi.  

Bu masalalarni hal etish, qishlоq xoʻjaligining asоsi boʻlgan, tuprоqlarni har tоmоnlama 

oʻrganish, zamоnaviy texnоlоgiyalarni ishlab chiqish va amalda qoʻllash yoʻli bilan bajarilishi 

mumkin [1]. Yangi Oʻzbekistоnning taraqqiyоt strategiyasiga muvоfiq, yangi va fоydalanishdan 

chiqqan 464 ming gektar maydоnni oʻzlashtirish va klasterlarga оchiq tanlоv asоsida ajratish, 200 

ming gektar paxta va gʻalla maydоnlarini qisqartirish hamda ahоliga оchiq tanlоv asоsida uzоq 

muddatli ijaraga berish, tuprоq unumdоrligini оshirish va muhоfaza qilish оrqali qishlоq xoʻjaligini 

ilmiy asоsda intensiv rivоjlantirish hisоbiga dehqоn va fermerlar darоmadini kamida 2 baravar 

оshirish, qishlоq xoʻjaligining yillik oʻsishini kamida 5 fоizga yetkazish maqsadi belgilangan [2].  

Ushbu hоlat keyingi yillarda mamlakatimiz qishlоq xoʻjaligini rivоjlantirishda yer resurslaridan 

fоydalanish samaradоrligini оshirishga ustuvоrlik qaratilishidan dalоlat beradi. 

 Shu bois agrar sohada olib borilayotgan davlat siyosatida agrar munosabatlarni samarali 

tartibga solish, yer va suv resurslaridan toʻgʻri foydalanishni taʼminlash ustuvor vazifalardan biri 

hisoblanadi. Ayniqsa, qishloq xoʻjaligi ishlab chiqarishida resurs tejamkor texnologiyalarni keng 

joriy etish ishlab chiqarish samaradorligini oshirish, xarajatlarni kamaytirish hamda ekologik 

barqarorlikni taʼminlashda muhim omil sifatida namoyon boʻladi.  

Shu bilan birgalikda, yerlarni shoʻr yuvishga tayyorlash va shoʻr yuvish ishlarini agrotexnik 

qoidalar asosida sifatli va tizimli tashkil etishga, suv isteʼmolini nazorat qilishga yetarlicha eʼtibor 

berilmayapti. 

Suvni tejaydigan sugʻorish va lazerli yer tekislash texnologiyalari joriy qilingan maydonlarda 

yerlarni shoʻr yuvishga tayyorlash va shoʻr yuvish ishlarini amalga oshirish yuzasidan xorijiy 

tajribalarni oʻrganish, yangi ilmiy-tadqiqot ishlarini yoʻlga qoʻyish soha talablaridan ortda qolmoqda 

[3]. 

Iqlim oʻzgarishi, suv resurslarining kamayib borishi va transchegaraviy suv taqsimoti sharoitida 

agrar sohani barqaror rivojlantirish dolzarb masalaga aylanmoqda.  

Agrar munosabatlarni tartibga solishda resurs tejamkor yondashuvlarni kengaytirish oziq-ovqat 

xavfsizligini mustahkamlashga xizmat qiladi. Suv, yer va yoqilgʻi resurslaridan samarali foydalanish 

orqali ishlab chiqarish tannarxi kamayib, fermer xoʻjaliklarining daromadliligi oshadi. Natijada agrar 

sohada barqaror iqtisodiy oʻsish va ekologik muvozanatga erishish imkoniyati kengayadi. 

Sugʻoriladigan yerlarning shoʻrlanishi (1,7 mln gektargacha qisqartirish zarurati), suv 

yoʻqotishlarining yuqoriligi va eskirgan nasos stansiyalarining energiya sarfi yuqoriligi agrar ishlab 

chiqarish samaradorligiga salbiy taʼsir koʻrsatmoqda [4]. 

Respublikada sugʻoriladigan yerlarning meliorativ holatini va suv taʼminotini yaxshilash 

hamda mavjud suv resurslaridan samarali foydalanish boʻyicha izchil ishlar amalga oshirilmoqda.  

Qishloq xoʻjaligiga moʻljallangan yerlarning shoʻrini yuvish uchun foydalaniladigan va 

tasdiqlangan shoʻr yuvish normalari doirasida ishlatiladigan suv resurslarini ulardan foydalanganlik 

uchun soliqdan ozod qilish, suvni tejaydigan (tomchilatib, yomgʻirlatib va boshqa) sugʻorish 

texnologiyalarini joriy qilishga davlat tomonidan subsidiyalar ajratish hamda yer soligʻi boʻyicha 

imtiyoz berish tizimi yaratildi. 

Jumladan, sohadagi normativ-huquqiy hujjatlarni takomillashtirish bilan birga suv xoʻjaligini 

rivojlantirish boʻyicha ustuvor yoʻnalishlar va kompleks chora-tadbirlarni oʻz ichiga olgan 

Oʻzbekiston Respublikasi suv xoʻjaligini rivojlantirishning 2020 – 2030 yillarga moʻljallangan 

konsepsiyasi qabul qilindi. 

Konsepsiyada aholini va iqtisodiyotning barcha tarmoqlarini suv bilan barqaror taʼminlash, 

sugʻoriladigan yerlarning meliorativ holatini yaxshilash, suv xoʻjaligida raqamli texnologiyalarni 

keng joriy etish, suv xoʻjaligi obyektlarining ishonchli ishlashini taʼminlash hamda yer va suv 

resurslaridan foydalanish samaradorligini oshirish belgilab qoʻyildi. 

Bugun suv resurslaridan nafaqat samarali foydalanish, balki ilmiy yondashish orqali 

tomchilatib va yomgʻirlatib sugʻorish texnologiyalarini keng joriy etish natijasida yuqori 

hosildorlikka erishish, tuproq tabiiy unumdorligini saqlab qolish boʻyicha tizimli ishlar olib 

borilmoqda. Bunda nafaqat fermer xoʻjaliklari, balki, dehqon xoʻjaliklariga ham irrigatsiya va 

melioratsiya xizmatlari koʻrsatilish amaliyoti yoʻlga qoʻyildi. 

Shuningdek, suv xoʻjaligi obyektlarini modernizatsiya qilish, xavfsizligini taʼminlash, yirik suv 

xoʻjaligi obyektlarini raqamli texnologiyalar asosida boshqarilishi tashkil etilmoqda. 

Qishloq xoʻjaligi mahsulotlarini yetishtirishda suv tejovchi sugʻorish texnologiyalarini joriy 

etish davlat tomonidan ragʻbatlantirib kelinmoqda. Shuningdek, transchegaraviy suv resurslaridan 

foydalanish masalalari boʻyicha davlatlararo munosabatlar rivojlanmoqda. Ayniqsa, Markaziy Osiyo 

mamlakatlari manfaatlari oʻrtasidagi doʻstona muhit yaratilib, suv resurslarini birgalikda boshqarish 

mexanizmlari joriy etilmoqda.  

Suvni tejaydigan texnologiyalarni joriy qilish boʻyicha rivojlangan xorijiy davlatlarning 

jumladan, Turkiya, Xitoy, Avstraliya, AQSH va boshqa davlatlarning ilgʻor tajribalari qoʻllanilib 

kelinmoqda. Bunda respublikamizda tomchilatib, yomgʻirlatib va disket kabi usullarda sugʻorish, 

shuningdek, yerlarni lazer uskunali yer tekislagichlar bilan tekislash texnologiyalarini joriy 

qilinmoqda. 

Qishloq xoʻjaligida resurs tejamkor texnologiyalarni keng joriy etish davlat agrar siyosatining 

ustuvor yoʻnalishlaridan biri hisoblanadi. Bu esa agrar sohada innovatsion rivojlanishni 

jadallashtirish, oziq-ovqat xavfsizligini mustahkamlash hamda tabiiy resurslardan oqilona va 

samarali foydalanishni taʼminlashda muhim ahamiyatga ega. 

Resurs tejamkor texnologiyalar qishloq xoʻjaligida yer, suv, energiya hamda boshqa ishlab 

chiqarish resurslaridan samarali va oqilona foydalanishga qaratilgan zamonaviy texnologiyalar 

majmuasini anglatadi. Ushbu texnologiyalarni joriy etish ishlab chiqarish jarayonida resurslar sarfini 

kamaytirish, hosildorlikni oshirish va ekologik barqarorlikni taʼminlashga xizmat qiladi. 

Resurs tejamkor texnologiyalarni joriy etish: 

 suv sarfini 30–40 foizgacha kamaytirish; 

 nasos stansiyalarining elektr energiyasi isteʼmolini 30 foizga qisqartirish; 

 hosildorlikni 30–35 foizga oshirish; 

 ekologik barqarorlikni taʼminlash  imkonini beradi. 

Shuningdek, kollektor va drenaj tarmoqlaridan foydalaniladigan suv resurslaridan 

foydalanganlik uchun soliqdan ozod etish muhim ahamiyat kasb etadi. Shu bois agrar munosabatlarni 

davlat tomonidan tartibga solishda iqtisodiy ragʻbatlantirish mexanizmlarini takomillashtirish zarur. 

Xususan, subsidiyalar, imtiyozli kreditlar hamda davlat-xususiy sheriklik asosidagi mexanizmlarni 

rivojlantirish bugungi kunning ustuvor vazifalaridan biri hisoblanadi. 

Suv tejovchi texnologiyalar bilan qamrab olingan yer maydonlarini 2 mln gektarga, jumladan 

tomchilatib sugʻorishni 600 ming gektarga yetkazish, irrigatsiya tizimlarining foydali ish 

koeffitsiyentini 0,73 ga oshirish, 18,7 ming km tuproq oʻzani kanallarning 13,1 ming km qismini 

beton qoplamaga oʻtkazish kabi strategik vazifalar ilmiy asosda yoritiladi [5]. 

Аgrar munosabatlarni davlat tomonidan tartibga solishda resurs tejamkor texnologiyalarni 

integratsiyalashgan holda qoʻllashning nazariy asoslarini takomillashtiradi. Davlatning tartibga solish 

funksiyalari (rejalashtirish, ragʻbatlantirish, nazorat va monitoring) suv tejovchi innovatsiyalar bilan 

uygʻun holda koʻrib chiqilаdi. 

Amaliy jihatdan: 

 irrigatsiya tizimini modernizatsiya qilish dasturlarini ishlab chiqishda; 

 suv resurslari balansini shakllantirishda; 

 davlat-xususiy sheriklik loyihalarini amalga oshirishda; 

 hududiy agrar rivojlanish strategiyalarini ishlab chiqishda foydalanish mumkin. 

Yomgʻir va qor suvlarini maxsus drenaj tizimlari orqali kanallar hamda daryolarga yoʻnaltirish 

suv resurslaridan oqilona foydalanishga yordam beradi. Bunday usul orqali tabiiy yogʻin suvlari 

bekorga yoʻqolib ketmaydi, balki sugʻorish va boshqa xoʻjalik ehtiyojlari uchun qayta ishlatilishi 

mumkin. Shu bilan birga, toʻplangan suv shahar va qishloq infratuzilmasini ham himoya qiladi.  

Yer va suv resurslaridan sаmаrasiz fоydalanishning оldini оlishni, yerlarning unumdоrligini 

оshirish va suvni tejоvchi agrоtexnik tadbirlarni amalga оshirishni (agrоtexnik reglament) ham 

huquqiy jihatdan tartibga sоlish zarur. 

Oʻzbekiston qishloq xoʻjaligi sohasida resurs tejovchi texnologiyalarni joriy etish fermerlar 

daromadlarini ikki baravar oshirish va qishloq xoʻjaligi mahsulotlari ishlab chiqarishni yillik 5% ga 

oʻsishini taʼminlashga qaratilgan strategik zarurat hisoblanadi. Biroq, ushbu texnologiyalar orqali 

agrar munosabatlarni samarali takomillashtirishga hozirgi kunda bir qator muhim muammolar 

toʻsqinlik qilmoqda: 

Moliyaviy va iqtisodiy toʻsiqlar-yuqori boshlangʻich xarajatlar: Tomchilatib sugʻorish va aniq 

dehqonchilik kabi texnologiyalar uchun dastlabki investitsiyalar kichik va oʻrta fermer xoʻjaliklari 

uchun katta toʻsiq boʻlib qolmoqda. 

Moliyaga yetarli kirish imkoniyati yoʻqligi: Ayniqsa qishloq hududlaridagi fermerlar 

zamonaviy texnika uchun kredit yoki lizing dasturlaridan foydalanishda qiynalmoqda. 

Narx belgilash mexanizmlarining yetishmasligi: Suv uchun rasmiy narx belgilash tizimi 

mavjud emasligi suvdan samarasiz foydalanishga va resurs tejovchi texnologiyalarga xususiy 

investitsiyalarning kamligiga olib keladi. 

Eskirgan irrigatsiya tizimlari: Irrigatsiya tarmoqlari taʼmirga muhtoj va koʻplab nasos 

stansiyalari esa bir necha yillardan beri ishlatilmoqda. Bu energiya samaradorligining pasayishiga va 

suv yoʻqotishlariga sabab boʻlmoqda. 

Raqamli infratuzilma kamchiligi: Koʻplab qishloq hududlarida barqaror internet va ishonchli 

elektr taʼminoti yoʻq, bu esa raqamli qishloq xoʻjaligi va “aqlli” sensorlardan foydalanishni 

cheklaydi. 

Uskunalarga xizmat koʻrsatish: Yangi, yuqori texnologiyali qishloq xoʻjaligi texnikalarini 

taʼmirlash va xizmat koʻrsatish uchun tashkil etilgan servis markazlari yetishmaydi. 

Raqamli savodxonlik pastligi: Innovatsion raqamli vositalar bilan ishlay oladigan malakali 

kadrlar va mutaxassislar yetishmaydi. 

Fermerlarning anʼanaviy usullarga moyilligi va innovatsiyalarni sekin qabul qilishi: Anʼanaviy 

dehqonchilik usullari koʻpincha yangi texnologiyalarga mos kelmaydi.  

Tuproq degradatsiyasi: Qishloq xoʻjaligi yerlarining 34% i shoʻrlanish va eroziya tufayli 

zararlangan, bu esa standart resurs tejovchi texnologiyalarni qoʻllashni qiyinlashtiradi [6]. 

Zamonaviy qishloq xoʻjaligining eng muhim belgilaridan biri — intensivlashtirish va sintetik 

oʻgʻitlar, pestitsidlar hamda yerni jadal mexanik ishlashdan nooqilona foydalanish boʻlib, bu asrning 

eng yirik ekologik muammolaridan birini yuzaga keltirdi. Iqlim oʻzgarishi, qishloq xoʻjaligini 

yuritish usullari va boshqa tashqi omillar bu muammolarni yanada kuchaytirdi. Tuproq degradatsiyasi 

inqirozining jiddiyligi va dolzarbligi butun dunyoda, ayniqsa rivojlanayotgan mamlakatlarda yaqqol 

his qilinmoqda.  

Hozirgi tuproq degradatsiyasi inqirozi jahon qishloq xoʻjaligida zaiflashgan tuproqlarga iqlim 

taʼsirini kamaytirishga qaratilgan tizimli muammoni hal qilish imkoniyatini ham yaratadi. Tuproq 

degradatsiyasining hozirgi tendensiyasini hisobga olganda, tuproqlarni ularning tabiiy holatiga qayta 

tiklash amalda deyarli mumkin emas. Shunga qaramay, biz tuproq tizimlari haqidagi tushunchamizni 

yaxshilash va eskirgan yondashuvlar hamda tuproqqa boʻlgan munosabatimizni qayta koʻrib chiqish 

uchun faol, dalillarga asoslangan, jamoaviy va oldindan chora koʻrishga qaratilgan harakatlarni 

amalga oshirishimiz zarur. 

Suv tanqisligi:  Oʻzbekistоnning asоsiy suv resurslarini davlatlararо Amudaryо, Sirdaryо va 

ularning irmоqlari, Qashqadaryо va Zarafshоn daryоlaridan ibоrat ustki suvlar tashkil etadi. 

Amudaryоning asоsiy оqimi Tоjikistоnda, Sirdaryо esa Qirgʻizistоn hududida shakllanadi. 

Amudaryо va Sirdaryоning suv resurslari daryоlarning tоgʻlardan paydо boʻlish jоyi yaqinida 

jоylashgan gidrоmetrik stansiyalar tоmоnidan aniqlanadi. Shunday esa-da, koʻrib chiqilayоtgan har 

bir havzada gidrоmetrik uslublar bilan hisоbga оlinmaydigan koʻplab sоy suvlari, tоgʻlar va 

adirlardan оqib keladigan yerоsti suvlari, qоr va yоmgʻirlardan ibоrat hisоbga оlinmaydigan оqоva 

suvlar mavjud. Oʻzbekistоnga suv resurslarining 80 fоizi bоshqa davlatlardan keladi, 20 fоizi 

mamlakatda hоsil boʻladi. Tahlillarga koʻra, 2030-yilga bоrib Oʻzbekistоnga 7 mlrd kub metr suv 

yetishmaydi. Bundan 30-40 yil avval yaratilgan infratuzilma esa jiddiy mоdernizatsiyani talab qiladi. 

Suv resurslari bilan taʼminlanish kamayib, yangi оbyektlar va ahоli sоni koʻpayib bоrmоqda [7]. 

Hоzirgi kunda butun dunyоda suv tanqisligi glоbal muammоga aylanmоqda. Shu bilan birga 

mintaqada transchegaraviy suv resurslaridan foydalanish masalasi ham keskin muammolar 

tugʻdirmoqda.  

Bu muammо Markaziy Оsiyо mintaqasini ham chetlab oʻtmagan. Mutaxassislarning hisоb-

kitоblariga koʻra, 2050-yilgacha suv resurslari Sirdaryо havzasida 5 fоizgacha, Amudaryо havzasida 

15 fоizgacha kamayishi kutilmоqda [8]. 

Xususan, Afgʻonistonda barpo etilayotgan Qoʻsh-Tepa kanali loyihasi Amudaryo havzasidagi 

suv taqsimotiga sezilarli taʼsir koʻrsatishi mumkin boʻlgan yirik gidrotexnik inshoot hisoblanadi. 

Mazkur kanalning uzunligi 285 km, eni 100 metr va chuqurligi 8,5 metrni tashkil etadi. Loyihaning 

toʻliq ishga tushirilishi natijasida Amudaryo oqimining taxminan 30 foizigacha qismi kanal orqali 

yoʻnaltirilishi prognoz qilinmoqda [9]. 

Ushbu holat Amudaryo quyi oqimida joylashgan davlatlar, jumladan Oʻzbekiston uchun suv 

resurslari hajmining kamayishi xavfini yuzaga keltiradi. Sugʻoriladigan yerlarning asosiy qismi 

Amudaryo suviga bogʻliq ekanligini hisobga olsak, suv taʼminotidagi qisqarish agrar ishlab chiqarish 

barqarorligi, hosildorlik darajasiga bevosita taʼsir koʻrsatishi mumkin. 

Shu nuqtai nazardan, Qoʻsh-Tepa kanali qurilishi Oʻzbekistonda suvdan foydalanish 

samaradorligini tubdan oshirish, irrigatsiya infratuzilmasini modernizatsiya qilish hamda suv tejovchi 

texnologiyalarni jadal joriy etish zaruratini keskin kuchaytiradi.  

Xususan, тomchilatib sugʻorishning afzalliklari: suv sarfini 30—50% ga kamaytiradi, ekinlar 

hosildorligi ortadi, begona oʻtlar kamayadi (sugʻorish quvurlari oʻrnatilmagan qator oralari quruq 

boʻlib, begona oʻt chiqmaydi), mehnat sarfi kamayadi. [10]. 

Bundan tashqari, magistral va xoʻjaliklararo kanallarning beton qoplamali ulushini oshirish, suv 

hisobini yuritishning raqamli tizimlarini joriy etish, nasos stansiyalarini energiya tejamkor va 

muqobil energiya manbalariga oʻtkazish kabi chora-tadbirlar suv taqchilligi sharoitida agrar 

sektorning barqarorligini taʼminlashga xizmat qiladi. 

Qoʻsh-Tepa kanali qurilishi mintaqada suv resurslarini boshqarishning yangi sharoitlarini 

shakllantirmoqda. Bu esa Oʻzbekiston agrar siyosatida resurs tejamkor texnologiyalarni keng joriy 

etish, suv balansini ilmiy asosda ishlab chiqish va transchegaraviy suv hamkorligini 

takomillashtirishni strategik ustuvor yoʻnalishga aylantirishni taqozo etadi. 

Oʻzbekistonda agrar munosabatlarni davlat tomonidan tartibga solish mexanizmlarini resurs 

tejamkor texnologiyalarni keng joriy etish orqali takomillashtirish boʻyicha quyidagilarni amalga 

oshirish maqsadga muvofiq:  

— suv resurslaridan samarali foydalanishni taʼminlash maqsadida tomchilatib sugʻorish, 

yomgʻirlatib sugʻorish va boshqa zamonaviy sugʻorish texnologiyalarini keng joriy etish hamda 

ularni moliyaviy qoʻllab-quvvatlash mexanizmlarini kuchaytirish; 

— yer resurslaridan oqilona foydalanishni ragʻbatlantirish uchun melioratsiya va tuproq 

unumdorligini oshirishga qaratilgan innovatsion texnologiyalarni tatbiq etish; 

— qishloq xoʻjaligida raqamli texnologiyalar va “aqlli qishloq xoʻjaligi” (smart agriculture) 

elementlarini rivojlantirish orqali resurs sarfini monitoring qilish va optimallashtirish tizimlarini joriy 

etish; 

— davlat tomonidan subsidiyalar, imtiyozli kreditlar va soliq preferensiyalari orqali resurs 

tejamkor texnologiyalarni joriy etuvchi xoʻjalik subyektlarini qoʻllab-quvvatlash mexanizmlarini 

takomillashtirish; 

— agrar sohada faoliyat yuritayotgan ishlab chiqaruvchilar uchun zamonaviy texnologiyalar 

boʻyicha bilim va koʻnikmalarni oshirish maqsadida oʻquv dasturlari, treninglar va maslahat 

xizmatlarini kengaytirish; 

— resurs tejamkor texnologiyalarni joriy etish boʻyicha normativ-huquqiy bazani 

takomillashtirish hamda standartlar va talablarni xalqaro tajribaga moslashtirish; 

— ekologik barqarorlikni taʼminlash maqsadida resurslardan foydalanish samaradorligini 

baholash indikatorlarini ishlab chiqish va monitoring tizimini yoʻlga qoʻyish; 

— xususiy sektor va davlat-xususiy sheriklik asosida innovatsion loyihalarni amalga oshirishni 

ragʻbatlantirish, investitsiyalarni jalb etish mexanizmlarini kengaytirish. 

Ushbu chora-tadbirlar agrar munosabatlarni tartibga solishning iqtisodiy samaradorligini 

oshirish bilan birga, tabiiy resurslardan oqilona foydalanish, ishlab chiqarish xarajatlarini kamaytirish 

va ekologik barqaror rivojlanishni taʼminlashga xizmat qiladi.  

Oʻzbekistonning hududlarida suv tejovchi texnologiyalarni muvaffaqiyatli joriy etish kelajakda 

mamlakatning iqtisodiy barqarorligini taʼminlashning asosiy mexanizmlaridan biri boʻladi. 

Annotatsiya 
Ushbu maqola Oʻzbekistonda neft va gaz sanoati korxonalarida investitsion faoliyatning 

iqtisodiy samaradorligini oshirishda loyihalarni amalga oshirishning tashkiliy-huquqiy asoslari 

haqida yozilgan. Bunda, ushbu yoʻnalishga oid qonun va qarorlarni tahlillari keltirilgan va kerakli 

xulosalar shakllantirilgan. 

Kalit soʻzlar: investitsion faoliyat, investorlar, samaradorlik, qaror, vakolatli organ, nizom, 

normativ-huquqiy hujjat. 

 

Данная статья посвящена организационно-правовым основам реализации проектов по 

повышению экономической эффективности инвестиционной деятельности на предприятиях 

нефтегазовой отрасли Узбекистана. В ней приведён анализ соответствующих законов и 

постановлений в данной сфере, а также сформированы необходимые выводы. 

Ключевые слова: Инвестиционная деятельность, инвесторы, эффективность, решение, 

уполномоченный орган, устав, нормативно-правовой акт. 

 

This article discusses the organizational and legal foundations for implementing projects aimed 

at increasing the economic efficiency of investment activities in oil and gas industry enterprises in 

Uzbekistan. It analyzes relevant laws and regulations in this field and formulates the necessary 

conclusions. 

Keywords: investment activity, investors, efficiency, decision, authorized body, regulation, 

regulatory legal act. 

 

2030 – yilga qadar Oʻzbekistonda tabiiy gaz qazib olish hajmi 66,1 milliard kub metrni tashkil 

etishi rejalashtirilgan. Oʻz navbatida isteʼmol 56,5 milliard kub metrga yetadi. Bu ichki isteʼmolchilar 

talabini qondirish va tabiiy gazni xom ashyo sifatida chuqur qayta ishlash ustuvorligiga oʻtishni 

anglatadi. Ushbu maqsadlarga erishish uchun Oʻzbekiston Respublikasi Energetika vazirligi 

tomonidan tabiiy gazni chuqur qayta ishlash hamda uning samaradorligini oshirish va bozor 

munosabatlariga oʻtkazish maqsadida tarmoqni isloh qilish jarayonlarini muvofiqlashtirish boʻyicha 

keng koʻlamli loyihalar bosqichma-bosqich amalga oshirilmoqda.  


